
MINUTI

Il-Minuti tal-Laqgħa Nr. 96 li saret nhar it-Tlieta l-1 ta’ Frar, 2011 ġew konfermati. 

Korrispondenza

THE CHAIRMAN (Onor. Edwin Vassallo):  Nixtieq inpoġġi fuq il-Mejda tal-Kamra; 
Korrispondenza datata 31 ta’ Jannar 2011 mibgħuta mis-Sur Julian Sant Fournier f’isem uħud il-medjaturi tal-Qorti tal-Familja, dwar il-possibiltà li ssir laqgħa dwar ir-realtajiet u s-sitwazzjoni preżenti taż-żwiġijiet f’Malta; u
 E-mail mibgħuta mill-MCWO u datata 26 ta’ Jannar 2011, sabiex issir laqgħa dwar “Extension of Maternity Leave”.

Jien ma nsib l-ebda oġġezzjoni sabiex nikkorrispondu ma’ Kate Bonello Sullivan u kif inkunu disposti jagħtuna presentation dwar il-maternity leave.  Jekk hawn qbil jien se niltaqa’ privatament ma’ dawn il-medjaturi biex nippreparaw għal-laqgħa proprja.  Jekk m’hawnx oġġezzjoni nkunu nistgħu ndaħħluhom fil-laqgħat futuri. 
Dar il-Kaptan u s-Servizzi li jingħataw

Sinjuri ngħaddu mill-ewwel għas-suġġett tal-lum fejn nilqa’ magħna lis-Sur Joseph Gerada u lis-Sinjorina Antonella Agius Micallef, li se jagħtuna preżentazzjoni fuq is-servizzi li qegħdin jiġu offruti f’Dar il-Kaptan.  Naf ukoll li wara din il-laqgħa, bħala Kumitat, se niġu mistiedna sabiex immorru nżuru Dar il-Kaptan.  Qabel tibdew titkellmu nixtieq infakkarkom li din il-laqgħa qiegħda tiġi streamed live u allura dak li tgħidu tridu tkunu responsabbli għalih għax m’hemmx mod ta’ kif tħassar dak li tgħidu.  Grazzi.
IS-SINJ ANTONELLA AGIUS MICALLEF (Funding PR Executive):  L-ewwelnett nixtieq nirringrazzjakom talli lqajtuna hawnhekk illejla.  Hemm xi wħud minnkom li diġa’ jafuna għaliex diġa’ żaru Dar il-Kaptan drabi oħra f’kapaċitajiet differenti.  U hemm oħrajn ġodda.  M’ilniex ħafna li sirna nafu li jeżisti dan il-Kumitat.  Fil-fatt l-Onor. Clyde Puli, meta kien qed iżur Dar il-Kaptan qalilna li sakemm hu kien jagħmel parti minn dan il-Kumitat qatt ma kien jaf min aħna Dar il-Kaptan u għalhekk kien fuq suġġeriment tiegħu li niltaqgħu magħkom.  Kif diġa’ għedtilkom uħud minnkom żaru Dar il-Kaptan filwaqt li oħrajn ġejtu f’kuntatt magħna biex aħna nagħtu s-servizzi tagħna lil xi nies li forsi konna għadna m’aħniex nilħqu.  
Bażikament Dar il-Kaptan fetħet il-bibien tagħha fl-1991 u din is-sena taħbat proprju l-20 sena mill-ftuħ tagħna.  Fl-1991 il-Parent Society for Persons with Disability flimkien mal-Kummissjoni Nazzjonali Persuni b’Diżabilità ħassew il-ħtieġa li jinfetħu servizzi ta’ respite għall-familjari li għandhom persuni b’diżabilità, u minn dakinhar lil hawn qatt ma ħarisna lura.  Illum ‘il ġurnata għandna 250 membru li huma persuni b’diżabilità fiżika kif ukoll mentali.  Is-servizzi tagħna jiġu offruti lil kulħadd, lil kulmin jistaqsi għall-għajnuna u nagħtu dan is-servizz lill-persuni b’diżabilità mill-età tat-twelid sa 55 sena.  Meta jagħmlu kuntatt magħna, l-administrator flimkien mas-Senior Care Workers u s-Social Workers jaraw eżattament l-esiġenzi tal-familja u dak il-ħin ikunu jistgħu jaraw f’liema grupp se jpoġġu l-persuna b’diżabilità ħalli jingħata l-aħjar servizz possibbli.  Meta jiġu hemmhekk nieħdu ħsieb ta’ kollox aħna; minn banjijiet, training, crafts u l-attivitajiet ta’ matul il-ġurnata, ikel frisk darbtejn kuljum kif ukoll il-breakfast, naħslulhom il-ħwejjeġ u noħorġuhom magħna wkoll.  
F’dan il-perijodu l-familja tista’ tistrieħ mir-rutina ta’ kuljum u allura ma taqtax qalbha milli tibqa’ tieħu ħsieb tal-persuna b’diżabilità fil-familja tagħha.  Aħna qegħdin innaqqsu mill-piż tal-Istat għax jekk il-familja ma tibqax tagħti kas tal-persuna b’diżabilità, din il-persuna se tispiċċa f’xi istituzzjoni oħra, li bħalma nafu m’hawnx biżżejjed postijiet fejn dawn il-persuni jistgħu jitpoġġew.  Min-naħa l-oħra l-familji tagħna tant draw jużaw is-servizz li anke meta ma jkunx każ urġenti, jew każ ta’ sptar, jew każ ta’ safar, jew mard ieħor bħal pereżempju dentist, eżamijiet tat-tfal l-oħrajn hekk imsejħa normali fil-familja, dawn xorta jibqgħu f’kuntatt magħna biex xorta waħda jibagħtu lill-uliedhom hemmhekk ħalli huma jkunu jistgħu jieħdu l-mistrieħ tagħhom.      
IS-SUR JOSEPH GERADA (Amministratur Ta’ Dar Il-Kaptan):  Ta’  min jgħid ukoll li aħna ninsistu ħafna li l-ġenituri ma jiġux burned out qabel ma jġibu lill-uliedhom għax jekk inti tiġi burned out mhux ġimgħa jkollok bżonn imma jkollok bżonn ħafna aktar! Allura kull seba’ ġimgħat dejjem nibagħtu l-inviti lill-ġenituri biex ngħidulhom li wasal iż-żmien biex jieħdu l-mistrieħ tagħhom għax jekk ma jagħmlux hekk se jbatu huma, se tbati l-familja tagħhom u fuq kollox se tbati l-persuna b’diżabilità li huma qed jieħdu ħsieb.  L-iskop aħħari tagħna hija l-persuna b’diżabilità imma hija wkoll il-familja u għalhekk aħna dejjem nagħmlu kuntatti mal-familja, u naraw f’liema sitwazzjoni tkun qiegħda fiha dik il-familja, inkluż il-qagħda finanzjarja tagħha.  Ta’ min jgħid ukoll li meta aħna mmorru nagħmlu assessment, jekk familja ma taffordjax li tħallas in-nominal fee, ikunu jistgħu jġibu l-persuna b’diżabilità mingħajr ħlas. 

Persuna b’diżabilità kull ġurnata tiġi tiswa €60 mentri aħna l-aktar rata li nżommu hija ta’ €15.  Barra minn hekk, il-minors, dawk li ma jirċievux il-benefiċċju tad-diżabilità iħallsu biss €2.50 kull jum.  U żgur li €15 jew €2.50 mhuma xejn ħdejn €60.   Barra minn hekk jekk naraw li l-każ huwa ġenwin, awtomatikament dawn jiġu mingħajr ħlas għax is-servizz tagħna - bħala policy - ma niċħduhx lil min ma jistax iħallas.  Kulħadd huwa aċċettat u ħadd ma jkun jaf min iħallas u min ma jħallasx u kulħadd jiġi trattat l-istess.  Il-persuni li jkunu jafu min iħallas u min ma jħallasx huma jien u s-social worker, il-bqija l-carers u l-administration ħadd ma jkun jaf b’dawn l-affarijiet.  
IS-SINJ ANTONELLA AGIUS MUSCAT:  Importanti ħafna li dawk li forsi qegħdin jisimgħuna u li qatt m’għamlu kuntatt ma’ Dar il-Kaptan rigward is-servizzi li noffru, li dawn mhux joqogħdu jistennew li jgħajjew jew li jaqtgħu qalbhom qabel ma jiġu għandna.  Ħafna drabi nispiċċaw b’persuni li qatt m’għamlu kuntatt magħna, jinqalagħlhom xi ħaġa, bħal pereżempju jridu jidħlu l-isptar biex jagħmlu operazzjoni, ma jkunux jafu min se jżommilhom lill-uliedhom u jispiċċaw jaqbadhom paniku biex jaraw kif aħna nistgħu nagħtuhom is-servizz li jkollhom bżonn.  Issa aħna għalkemm nagħmlu l-almu tagħna kollu biex ma nirrifjutaw lil ħadd u naqdu dejjem lil kulmin jiġi jitlobna s-servizzi tagħna, aħna għandna proċedura li rridu nimxi magħha, fis-sens li rridu niftħu file fuq dik il-persuna u jrid ikollna d-dokumenti kollha fuqha biex aħna nkunu safe dwar dak kollu li jista’ jiġri meta l-persuna b’diżabilità tkun qiegħda magħna.  Għalhekk minn hawnhekk inħeġġeġ lil dawk in-nies li hemm hemm barra li għadhom m’għamlux kuntatt magħna dwar l-importanza li mhux nistennew li tiġrilna xi traġedja qabel ma nersqu biex nagħmlu kuntatt ma’ Dar il-Kaptan.  Ejjew araw x’servizzi noffru u aħna fl-istess ħin insiru nafu lill-familja kif ukoll lill-persuna b’diżabilità biex inżommu kuntatt bejnietna ħalli meta jinqala’ il-bżonn tkunu tistgħu tieħdu s-servizz meħtieġ.
THE CHAIRMAN:  Inti ġiegħltni nifhem ħafna b’dak li għedt fil-bidu meta għedt li ma kontx taf li bħala Social Affairs Committee neżistu.  Huwa tajjeb li xi kultant niġu mfakkra li hawn nies li ma jkunux jafu li aħna neżistu.  Inti tajtna homework dwar x’nista’ nagħmel biex inkunu ċerti li jkun hawn aktar nies li jkunu jafu bina ħalli nkunu nistgħu ngħinu iktar.  Issa kulmin għandu tfal jew persuni b’diżabilità fil-kura tiegħu jaf bikom? Hemm xi mekkaniżmu kif intom tkunu tafu bil-persuni kollha b’diżabilità?  Qed nistaqsi għax ma naf xejn dwar dan is-suġġett.  Hemm xi lista li intom tkunu tafu min huma l-persuni b’diżabilità biex tkunu tistgħu tagħmlu l-“marketing” tagħkom biex issiru aktar magħrufa ma’ dawn in-nies?  
IS-SINJ ANTONELLA AGIUS MUSCAT:  Ilum għandek id-data protection imma xorta waħda jista’ jintlaħaq dak l-iskop.  Jien naħseb li lista sħiħa tal-persuni b’diżabilità kollha li hawn fil-pajjiż qiegħda għand il-Kummissjoni Nazzjonali Persuni b’Diżabilità għax minn hemmhekk toħroġ il-yellow card u l-blue sticker li kulħadd ikollu bżonn u li xi kultant ikun hemm min ma jkollux bżonnha u xorta japplika għaliha biex ikollu ċerta vantaġġi.  Fil-fatt żmien ilu għamilna wkoll dan l-eżerċizzju.  Jista’  jinħareġ kwestjonarju li nkunu nistgħu ngħadduh lill-Kummissjoni u l-Kummissjoni tibgħatu lill-membri tagħha.  Jiena ċerta li bil-250 membru li għandna ma jfissirx li kien hemm 250 familja li għamlu kuntatt ma’ Dar il-Kaptan f’20 sena.  Dak ifisser biss li kien hemm 250 familja li ħassew il-ħtieġa fl-2011 li jagħmlu użu mis-servizzi ta’ Dar il-Kaptan.  Ma’ dak in-numru nista’ inżid numru sostanzjali ieħor li kienu jagħmlu użu mis-servizzi qabel u li ħassew li issa m’għandhomx għalfejn jagħmlu użu minn Dar il-Kaptan jew li nkella rrikkorrew għal servizzi oħra li fil-fehma tagħhom uliedhom jistgħu jibbenfikaw aħjar minnhom.  Nemmen ukoll li hemm numru ħafna ikbar li forsi qatt ma ħabbtu l-bibien ta’ Dar il-Kaptan għax illum il-ġurnata ħafna mill-ġenituri jgħidulna li għalissa għadhom ilaħħqu.  Għalhekk aktar kmieni semmejt li m’għandniex noqogħdu nistennew li tiġri xi diżgrazzja biex nirrikorru għal dawn is-servizzi.  

Il-membership ta’ Dar il-Kaptan mhijiex xi fee fenomenali u żgur li mhijiex qiegħda żżomm lil dawn il-familji milli jagħmlu kuntatt ma’ Dar  il-Kaptan.  Fil-fatt il-membership fee hija ta’ €24 fis-sena.  Jiġifieri jekk familja taħseb li m’għandhiex bżonn tagħmel użu mis-servizzi ta’ Dar il-Kaptan għax mhijiex se tibgħat lill-uliedha hemmhekk imma almenu l-amministrazzjoni tkun iltaqgħet mal-persuna b’diżabilità u tkun taf min hu XYZ.  Issa meta mbagħad tidħlilna telefonata li l-familja ta’ XYZ għandha bżonn tidħol l-isptar, mingħajr ħafna paniku u ġenn aħna nkunu nafu li nistgħu noħorġu l-file – issa minn żmien għal żmien ikunu rridu naġġornaw dik l-informazzjoni – u nsibu dik il-persuna b’diżabilità x’għandha bżonn.  Meta qed ngħidu l-persuna b’diżabilità x’għandha bżonn qegħdin nitkellmu fuq mediċina li din tista’ tinbidel minn żmien għal żmien.  U mbagħad għandek il-meal time information li hija importanti ħafna, il-mod ta’ kif torqod dik il-persuna, fejn tkun trid torqod, għalxiex hija allerġika, xi tħobb tagħmel matul il-ġurnata, eċċ.  Dawn huma affarijiet importantissimi li nkunu nafu bihom biex inkunu nafu f’liema grupp nistgħu npoġġu lil dik il-persuna.  
ONOR. ANTHONY ZAMMIT:  Biex speċi you make the person feel at home.

ONOR. JUSTYNE CARUANA:  Jiena ġejt Dar il-Kaptan u naf xi struttura għandkom u veru kont ħadt gost meta ġejt inżurkom.  Naħseb li jkun tajjeb jekk tispjega daqsxejn Dar il-Kaptan x’fiha u nitolbok biex tieħu din l-opportunità biex tispjega tajjeb is-servizzi eċċellenti li toffru.  Issa jiena naf xi struttura organizzata għandkom imma forsi dak li jkun jaħseb kif jista’ ikun li tagħtu dan is-servizz b’xejn meta qed tgħidu li persuna waħda tiġi tiswikom €60 kuljum u allura jkun tajjeb li tispjega ftit kif intom jirnexxilkom tlaħħqu ma’ dawk l-ispejjeż kollha meta finanzjarjament intom daqshekk limitati.   
Rigward is-servizzi li toffru, ħafna drabi tisma’ ġenituri jilmentaw li huma għandhom it-tali problema u li mhux qed isibu għajnuna.  Naħseb li meta familja ssir taf jew jirriżulta li jkun hemm tifel jew tifla b’diżabilità, qed ikun hemm dan in-nuqqas li l-ewwelnett qegħdin idumu biex jiġu assessjati u mhux qed jingħataw biżżejjed informazzjoni ta’ x’servizzi hemm available għal kull eventwalità li tista’ tinqala’.  Jiġifieri Dar il-Kaptan tajjeb li tagħmel l-outreach tagħha, però ma naħsibx li huwa l-kompitu ta’ Dar il-Kaptan li toqgħod tagħmel dawn it-tip ta’ affarijiet għax għandkom biżżejjed x’tagħmlu meta tiġi persuna għandkom u tridu tipprovdu b’mod ħolistiku għaliha.  Se mai għandu jkun hemm struttura li permezz tagħha dak li jkun jgħid x’tip ta’ problema għandu u allura jkun jaf f’liema istituzzjoni għandu jirrikorri biex jingħata s-servizz li għandu bżonn.  F’dan il-kuntest jien qed nara li intom qegħdin toffru dan is-servizz imma mbagħad hemm dan id-drawback fejn m’hemm l-ebda entità - meta suppost għandna entità nazzjonali - li taqdi din il-funzjoni.
IS-SINJ ANTONELLA AGIUS MUSCAT:  Fil-fatt lill-persuni b’diżabilità naqsamhom f’żewġ kategoriji; għandek dawk ta’ età żgħira, fejn għandek il-familja li għadha bix-xokk fuqha għax filli l-omm tkun ippreparata biex ikollha t-tarbija flimkien ma’ żewġha u f’daqqa waħda ssib ruħha b’tarbija b’diżabilità.  U x-xokk ikun kemm għall-omm kif ukoll għall-missier.  F’dak il-każ, apparti l-problema għax għandek f’idek tarbija b’diżabilità għandek ukoll problema bir-relazzjoni ta’ bejn il-koppja.  Dawn huma affarijiet li niltaqgħu magħhom ta’ spiss, fejn l-omm twaħħal fil-missier u l-missier iwaħħal fl-omm.  U minn hemmhekk jibdew problemi soċjali oħra.  
Il-kategorija l-oħra hija ta’ dawk il-persuni b’diżabilità li għandhom iż-żmien.  Dawn in-nies, dment li għadhom jaqgħu taħt il-kappa tal-ġenituri tagħhom, sfortunatament ikolli ngħid li avolja qegħdin fl-2011 xorta waħda għad fadal dik l-hekk imsejħa injoranza li lill-uliedi rrid nieħu ħsiebhom jien u ma rridx inċaqlaqhom minn taħt għajnejja.  Meta għandek ġenituri li għandhom iż-żmien huwa diffiċli biex dawn jirrikorru għall-għajnuna.  Fil-fatt jirrikorru għall-għajnuna litteralment meta dawn ikollhom jidħlu l-isptar, l-omm ikollha madwar 80 sena u ma jkunux jafu fejn se jieħdu lit-tifel jew lit-tifla tagħha!  U tistgħu timmaġinaw il-persuna b’diżabilità x-xokk se tieħu hemmhekk għax filli dejjem mal-omm taħt is-saqaf tal-ġenituri tagħha u filli spiċċat f’post kompletament differenti mid-dar tagħha.  U l-uniċi żewġ postijiet li ħafna drabi jispiċċaw fihom huma St. Vincent de Paule jew Mount Carmel Hospital, li għalkemm dawn iż-żewġ azjendi jagħmlu ħafna xogħol, – u minn hawnhekk insellmilhom u ninżagħlhom il-kappell – żgur li s-servizzi tagħhom mhumiex maħluqin għall-persuni b’diżabilità.  Fil-fatt wieħed joffri servizzi għall-problemi mentali u l-ieħor għall-anzjani.  U għalkemm forsi n-nies mhumiex daqshekk aware tas-servizzi li jiġu offruti minn Dar il-Kaptan, hemm ukoll il-problema tal-familja li forsi din ma tkunx trid tirrikorri għas-servizzi tagħna.  
Issa xtaqt indur għall-punt li semma’ l-Onor. Zammit rigward x’nagħmlu biex inġiegħlu lin-nies iħossuhom at home meta jiġu ġewwa Dar il-Kaptan.  Fil-fatt dak huwa l-motto ewlieni tagħna; Dar il-Kaptan hija a home away from home u aħna nipprovaw nagħmlu dak kollu possibbli.  Meta persuna b’diżabilità tiġi ġewwa Dar il-Kaptan diġa’ qed tonqos milli tkun ma’ ommha u ma’ missierha u ma’ ħutha l-oħra.  Għalhekk importanti li almenu nġiegħluha tħossha at home u kulma jkun jonqosha huwa l-imħabba tad-dar għax l-imħabba tad-dar ma tista’ tibdilha ma’ xejn.  Imma s-servizzi li aħna nipprovaw nagħtu – kif qalet tajjeb l-Onor. Caruana – mid-dar ikunu l-istess bħalma jsibu fid-dar tagħhom.  Mela jekk huma d-dar għandhom il-kamra tagħhom, Dar il-Kaptan se jsibu l-kamra tagħhom.  Jekk id-dar jieklu ikel frisk kuljum, Dar il-Kaptan noffru ikel frisk kuljum.
THE CHAIRMAN:  Issa jien qed ngħid bejni u bejn ruħi jekk forsi nistgħux noħolqu t-tielet kategorija ta’ persuni b’diżabilità u hawnhekk qiegħed nirriferi għal dawk li għandhom diżabilità fiżika severa li kważi kważi ma jistgħux jiċċaqilqu mis-sodda tagħhom.  Fejn noqgħod jien hemm raġel armel u dan għandu ġuvnott fis-sodda.  Issa f’dan il-każ kif tista’ tgħin lil dak il-missier?  Naħseb li t-tifel lanqas jista’ jiġi mċaqlaq.  Dawn it-tip ta’ persuni x’tip ta’ għajnuna tista’ tingħata lill-ġenituri tagħhom?  Intom qed tgħidu li tieħdu ħsieb kemm il-ġenituri kif ukoll lil dawn il-persuni b’diżabilità u allura l-istrateġija tagħkom, kif qalet l-Onor. Justyne Caruana, naraha tajba ħafna. 
ONOR. ANTHONY ZAMMIT:  Il-problema f’dawn il-każijiet ikunu li ħafna drabi jkunu l-ġenituri li ma jkunux iridu jċaqilqu lit-tfal tagħhom.  
THE CHAIRMAN:  Le, lil dan it-tifel ma tistax iċaqilqu fiżikament.  
IS-SINJ ANTONELLA AGIUS MUSCAT:  Mhux dejjem.

ONOR. ANTHONY ZAMMIT:  Jien kelli pazjenti li jkunu ġejjin għal xi operazzjoni u allura jieħdu lit-tfal tagħhom Dar il-Kaptan.  U dawn jitkellmu b’ċertu entusjażmu għax mhux l-ewwel darba li jkunu ħadu lit-tfal tagħhom hemmhekk.  Għalhekk nista’ ngħid li jitkellmu fuq Dar il-Kaptan b’mod pożittiv.  
THE CHAIRMAN:  Qiegħed nifhmek.  Jien niftakar każ fejn kont ċempilt anke lilkom dwar omm li kienet se tidħol tagħmel operazzjoni u din kienet tieħu ħsieb tat-tifla tagħha li kienet kbira fl-età.  Din it-tifla ntbagħtet Dar il-Kaptan u l-problema ġiet solvuta.  Almenu hekk naħseb għax ma smajtx aktar mingħand din il-mara.  Qisu sakemm il-problema ma tkunx solvuta nisma’ mingħand in-nies imma mbagħad la tkun solvuta ma tismax aktar.  Issa din it-tifla setgħet tiċċaqlaq u jien bħalissa qed jiġuni f’moħħi dawk il-persuni li jkunu bedridden u qed inġib quddiem għajnejja dan il-missier li semmejtilkom.  
IS-SINJ ANTONELLA AGIUS MUSCAT:  Forsi min qed jismagħna mhux se jieħu pjaċir b’dak li se ngħid imma ta’ min iżomm f’moħħu li ħafna drabi - speċjalment fejn tmissu intom hawnhekk kollha preżenti – n-nies jaħsbu li intom għandkom ftit iktar poter min-nies l-oħrajn li hemm fit-toroq tagħna, u ħafna drabi jħabbtu l-bibien tagħkom mhux għax ma jkunux jafu bis-servizzi tagħna imma għax jaħsbu li intom tistgħu tagħmlu xi miraklu, qisu għandkom xi wonder stick u se jkunu ħafna aħjar milli qegħdin għax ikellmu lilkom!  

Fuq il-każ li qed isemmi l-Onor. Edwin Vassallo nista’ ngħid li aħna noffru servizz ta’ homecare imma dan is-servizz huwa limitat ħafna minħabba n-nuqqas ta’ finanzi li għandna.  Bħalma tistgħu tobsru intom, meta l-persuni b’diżabilità jiġu f’Dar il-Kaptan aħna jkollna l-full complement tad-dar, jiġifieri nieħdu ħsieb 17-il persuna kuljum għax dawn jorqdu hemmhekk magħna u bejn 12 u 15 oħra jiġu hemmhekk għas-servizz ta’ matul il-ġurnata.  Mela d-dar kuljum hija okkupata bi 30 persuna b’diżabilità.  Minbarra dawk it-30 persuna b’diżabilità l-aktar li jista’ ikollna staff dirett biex joffru s-servizz huwa ta’ erba’ careworkers.  Meta inti qed tagħti servizz ta’ homecare ġod-dar għandek careworker waħdu ma’ persuna b’diżabilità waħda.  Mela hemmhekk l-ammont tal-ispiża se jitla’ ‘l fuq u żgur li m’għandniex dawk ir-riżorsi biex nibagħtu dawn il-persuni kollha ġod-djar.  
Allura nipprovaw li s-servizz ta’ homecare noffruh meta għandek persuna b’diżabilità bħalma qed isemmi l-Onor. Edwin Vassallo li ma tistax tiċċaqlaq u l-ġenituri tagħha jkollhom imorru għal xi appuntament importanti.  Hemmhekk l-amministrazzjoni żgur li tkun l-ewwel waħda li tagħmel l-arranġamenti meħtieġa biex il-careworker f’dak il-każ tmur tieħu ħsieb lil dik il-persuna fid-dar tagħha stess.  Hemmhekk ma nagħtux każ tal-finanzi.  Imma nerġa’ ngħid li m’għandniex il-finanzi meħtieġa biex nagħtu dan is-servizz kontinwu minflok ma huma jiġu ġewwa Dar il-Kaptan.  
ONOR. ANTHONY ZAMMIT:  X’għajnuna għandkom finanzjarjament?

IS-SUR JOSEPH GERADA:  Il-finanzi huma l-aktar ħaġa li nitħabtu għalihom.  
ONOR. JUSTYNE CARUANA:  Għalhekk issa għandkom l-opportunità biex tressqu dawn il-problemi quddiemna.  
IS-SUR JOSEPH GERADA:  Prinċiparjament darba fis-sena, bħala NGO nirċievu grant mingħand il-Gvern ta’ Lm90,000.  U mn’alla tkun din is-somma.  Ta’ min jgħid li b’din is-somma ta’ flus aħna lanqas inkopru l-pagi tal-ħaddiema u allura f’Diċembru naslu b’nifisna maqtugħ ma nafux jekk lill-ħaddiema tagħna aħniex se nħallsuhom jew le! Imbagħad għandek id-donazzjonijiet li dawn ukoll naqsu xi ftit.  Antonella hija responsabbli mill-fund raising u l-ħin kollu għaddejja fuq din il-biċċa xogħol.  Issa r-running costs tad-dar huma ta’ €2,000 kuljum.  Jiġifieri tistgħu timmaġinaw xi rridu nagħmlu biex inlaħħqu ma’ dawn l-ispejjeż! 

ONOR. JUSTYNE CARUANA:  Intom tieħdu energy benefit?

IS-SUR JOSEPH GERADA:  Le ma nieħdu xejn.  Il-kwestjoni hi li l-kontijiet tad-dawl u l-ilma tagħna jiġu normali bħalma jiġu lil kulħadd.  Imma l-ironija hi li aħna għandna dar li fiha joqogħdu madwar 30 persuna mit-Tnejn sal-Ġimgħa u fuq il-kont għandna miktub 0 residents!
ONOR. JUSTYNE CARUANA:  Għax m’għandhomx identity card fuq dak il-post.
IS-SUR JOSEPH GERADA:  Imma l-fatt hu li aħna jkollna d-dar tagħna mimlija s-sena kollha.  Il-problema finanzjarja naħseb li hija l-aktar problema li qegħdin inħabbtu wiċċna magħha.

THE CHAIRMAN:  Intom xi struttura għandkom?  Għax m’intomx kooperattiva.  
IS-SINJ ANTONELLA AGIUS MUSCAT:   Aħna awtonomi.  Aħna NGOs.

THE CHAIRMAN:  Imma mbagħad fil-qasam tal-volontarjat xi struttura tagħtu lilkom infuskom?

IS-SUR JOSEPH GERADA:  Bħala NGO għandna l-Board of Directors, iċ-Chairman  u d-diretturi li kollha huma fuq livell volontarju.  Imbagħad hemm l-administrator  li f’dan il-każ huwa jien, il-fund raising executive li huwa xogħol full time, accounts clerk, 2 senior careworkers, persuna li tagħmilha ta’ driver, maintenance u gardener fl-istess ħin u żewġ koki.  Jiġifieri naħdmu bi skeleton staff.  
THE CHAIRMAN:  Intom qegħdin ukoll fil-qasam volontarju.

IS-SINJ ANTONELLA AGIUS MUSCAT:  Le, aħna ħaddiema.

THE CHAIRMAN:  Ħaddiema biss għandkom?

IS-SINJ ANTONELLA AGIUS MUSCAT:  Għandna wkoll volontiera.

THE CHAIRMAN:  Qed nifhem x’qegħdin tgħidu imma forsi f’Malta għadna m’aħniex nistabilixxu sewwa dan il-qasam tal-NGOs għax għandek NGOs li huma totalment volontarji u għandek NGOs li mhumiex.  U intom qiskom a non-profit organization imma fl-istess ħin lanqas intom volontarji kollha. 
ONOR. JUSTYNE CARUANA:  Għax they are providing professional service.
THE CHAIRMAN:  Hawn għandna xi ħaġa nieqsa għax filwaqt li għandna liġi tal-volontarjat, u kif diġa’ iddiskutejna f’laqgħat preċedenti din il-liġi tokkupa lilha nnifisha tajjeb biex toħloq struttura tal-għaqdiet volontarji, imbagħad għandek liġi tal-kumpaniji u liġi tal-kooperattivi, imma dik il-leġislazzjoni li tirregola l-NGOs hija xi ħaġa nieqsa u li kieku għandna xi ħaġa li tkun tista’ tgħin aħjar biex intom ikollkom kappa iżjed organizzattiva....  Qed ngħid hekk għax kif intom jidher li m’għandkomx kappa organizzattiva li permezz tagħha tistgħu tiġu megħjuna.  Intom taqgħu taħt entità li tista’ tirċievi l-għajnuna permezz ta’ għotjiet imma fl-istess ħin ma taqgħux taħt l-għajnuna tal-Kummissarju għall-Volontarjat.  
IS-SINJ ANTONELLA AGIUS MUSCAT:  Aħna reġistrati bħala NGOs. 
THE CHAIRMAN:  Intom NGOs imma allura tingaġġaw persuni mill-volontarjat magħkom?  Tagħmlu talba biex nies jiġu jgħinukom fuq livell volontarju?  Mhux tgħidli ċ-Chairman u l-Bord tad-Diretturi biss.  Issa qed nistaqsi din il-mistoqsija mhux biex naqbdu lil xi ħadd b’xi ħaġa.

ONOR. JUSTYNE CARUANA:  Tistgħu tispjegaw x’tip ta’ servizz toffru?  

THE CHAIRMAN:  Ħalli niġi għat-tieni mistoqsija li kelli nagħmel u mbagħad wieġeb fuq kollox.  Meta intom kontu qed tgħidu li aħna nċemplu lilkom, pereżempju fil-każ tiegħi persuna ġiet għandi u naħseb li l-esperjenza f’dak il-każ kienet differenti, mhux għax aħna mistennijin li nagħmlu l-magic imma għaliex jien iltqajt magħha din is-sitwazzjoni fejn persuna tintbagħat mingħand Pilatu għal għand Kajfa.  Jiġifieri sakemm ikkoordinajt min hi l-persuna li kelli bżonn inkellem ma nafx kemm il-telefonata kelli nagħmel!  U n-nies ħafna drabi jiġu f’diffikultà għax - mhux se nsemmi l-one-stop shop għax dan il-kriterju llum lanqas għadni nemmen fih – m’għandhomx aċċess għall-aħjar informazzjoni dwar lil min iridu jċemplu u fi xħin iridu jċemplu skont l-għajnuna li għandhom bżonn.  
ONOR. JUSTYNE CARUANA:  Għalhekk qed ngħid li l-ġenituri għandhom bżonn jiġu informati aktar għax jinħela ħafna ħin...

THE CHAIRMAN:  Imma għandhom jiġu nformati dwar liema huma s-servizzi li tatu.  Jien naqbel miegħek imma nixtieq li tweġibni fuq din il-mistoqsija.  Intom forsi tikkritikaw ftit imma aħna rridu nikkritikaw aktar lill-Istat għax imbagħad aħna nipprovaw nidħlu fiż-żarbun tagħkom u nitkellmu f’isimkom.  Aħna hawnhekk il-problemi ma rridux naħbuhom taħt it-tapit imma rridu nifhmu x’intom tagħmlu u napprezzaw x’intom tagħmlu, u jekk intom ġejtu hawnhekk, żgur li ġejtu biex ngħinukom ħalli tiġu apprezzati u mifhuma iktar mill-Istat u mis-soċjetà.  Aħna żewġ udjenzi għandna, l-Istat u s-soċjetà u rridu nkellmuhom it-tnejn li huma.  Għaldaqstant nitlobkom tagħtuna l-proposti tagħkom dwar x’taħsbu li għandu jsir f’dan ir-rigward.  

Nerġa’ ngħid li wħud min-nies li jkunu se jiġu għandkom jiltaqgħu ma’ problema kbira fuq kif se jaslu biex ikunu jafu x’inhu s-servizz li għandhom bżonn, min qed joffrih u lil min iridu jkellmu.  F’dan il-qasam kull meta ġejt involut jien għax in-nies jiġu għandi, meta bdejt nipprova nċempel minn hemm għal hemm, minn dak l-uffiċċju għall-uffiċċju l-ieħor, biex issib proprju lil min jista’ jgħinek hija problema across the board fil-qasam soċjali.  Fir-rapport li qegħdin inħejju dwar il-persuni b’diżabilità nistgħu noħorġu wkoll dawn is-suġġerimenti wkoll.  
ONOR. JUSTYNE CARUANA:  Jista’ isir direttorju?  
IS-SUR JOSEPH GERADA:  Waħda mill-affarijiet li qegħdin nipprovaw nagħmlu hija li noħolqu awareness campaign.  S’issa morna fuq stazzjonijiet lokali biex nitkellmu fuq Dar il-Kaptan, għamilt kuntatt mal-ispecial schools kollha bħal pereżempju, il-Wardija School u l-Guardian Angel School, biex immur inkellem lill-ġenituri għaliex il-familji l-ġodda jista’ ikun li ma jafux b’din ir-realtà.  Qed nibagħtu speċi ta’ leaflet lill-ATCs kollha.  Qegħdin nipprovaw nilħqu kemm jista’ ikun lin-nies biex ikunu jafu iżjed dwarna.  Fil-qosor nippreżentawlhom x’inhu s-servizz tagħna, nagħtuhom in-numru tat-telefon tagħna, l-e-mail address u l-website.  Imbagħad dak li jkun sta għalih li jagħmel ir-riċerka tiegħu u wara jikkuntattjana.  Fuq il-mistoqsija tal-volontarjat nista’ ngħid li jiġu volontiera imma fuq livell amministrattiv huwa diffiċli li ssib volontiera għas-sempliċi raġuni li fuq livell amministrattiv hemm bżonn ta’ kontinwazzjoni.  Volontier qiegħed miegħek illum u l-għada mhuwiex.  
THE CHAIRMAN:  Il-volontiera li jiġu jgħinukom x’tip ta’ xogħol jagħmlu?

IS-SUR JOSEPH GERADA:  Meta jiġini volontier qatt mhu se nitfgħu jaħsel lill-klijenti għax il-klijent għandu d-dinjità tiegħu.  Mela jekk jiġini volontier jew nitfgħu fuq crafts mal-klijenti, jew fil-kċina, jew fil-ġnien, jew inkella jaħsel il-vannijiet.  Dawk huma l-affarijiet li jista’ jagħmel. 
THE CHAIRMAN:  Fil-preżent kemm għandkom volontiera?

IS-SUR JOSEPH GERADA:  Jekk aħna ninsew il-board members kollha, li huma għaxra, again illum tarahom u għadha ma tarahomx!  U jekk aħna rridu noħolqu servizz professjonali ma nistgħux noqogħdu pending il-ħin kollu!   
IS-SINJ ANTONELLA AGIUS MUSCAT:  Dan mhuwiex servizz bħal meta konna nkunu back in the old days meta konna l-iskola u kulħadd kien imur il-creche biex jgħin lis-soru li qiegħda hemmhekk il-ħin kollu mat-tfal tal-istitut.  U allura jekk mort ngħin lis-sister I’m over and above s-servizz li hija qed tagħti.  Fil-każ tagħna ma jistax Joseph minn fuq ix-schedule inaqqas careworker biex niffrankaw is-salarju tagħha għax Miss XYZ tgħidilna li se tiġi bħala volontiera filgħodu jew inkella nofs siegħa qabel iċċempilli biex tgħidli li ma tistax tiġi.  Ma rridx inkun pessimista imma sfortunatament dak huwa t-tip ta’ volontiera  li nħabbtu wiċċna magħhom.  
IS-SUR JOSEPH GERADA:  Apparti minn hekk il-volontier li jaħdem ma’ persuna b’diżabilità irid ikun kapaċi jimmaniġġja persuna b’diżabilità.  Trid tkun kapaċi titmagħha għax persuna b’diżabilità tista’ tkun ma tafx tiekol waħedha.  Hemm ħafna delikatezzi li persuna b’diżabilità m’għandhiex, bħal pereżempju, persuna normali tiekol waħedha, tqum mis-sodda waħedha u tinħasel waħedha mentri persuna b’diżabilità trid taħsilha, titmagħha u trid tiħħendiljaha.  Għalhekk il-volontiera jridu jkunu mħarrġa fuq dawn l-affarijiet.  Kulmin ikun jixtieq jagħti volontarjat aħna għalina he’s more than welcome.  Jiġu minn tfal tal-iskola sa studenti tal-MCAST, dawk li qegħdin jagħmlu xi kors tal-kura, pensjonanti, eċċ.  Imma lil dawn ma nistgħux nitfgħuhom f’setturi speċifiċi għaliex again huma affarijiet li l-persuna b’diżabilità għandha d-dinjità tagħha u jien qatt mhu se nħalli volontier jaħsel persuna b’diżabilità. 
ONOR. ANTHONY ZAMMIT:  Għax lanqas żewġ persuni b’diżabilità mhuma l-istess.
ONOR. JEAN PIERRE FARRUGIA:  Jiddispjaċini li wasalt tard.  Naf li dan is-suġġett huwa wieħed sensittiv ħafna.  Meta smajt liċ-Chairman jistaqsi fuq kemm hemm ħaddiema volonatarji, eċċ ftakart fit-trasformazzjoni tal-Hospice Movement.  Il-Hospice Movement kien għadda wkoll minn trasformazzjoni fejn minn NGO aktar ibbażat fuq il-volontarjat, eventwalment ġie strutturat aktar fuq ħaddiema li huma regolari bil-paga, eċċ u nifhem li dan mhuwiex faċli.  Nifhem ukoll l-argument li bejn persuna b’diżabilità u l-ħaddiema li jipprovdu s-servizz tinħoloq bond u li l-persuna b’diżabilità tħossha daqsxejn skomda meta dak il-bond jiġi b’xi mod mittiefes.  Biss xorta nemmen li kif diġa’ semmejtu intom, illum hawn ħafna pensjonanti li huma aktar skilled minn persuni oħra u li dawn jixtiequ jagħtu xi forma ta’ servizz.  Naf li forsi intom ma tistgħux tkunu deċiżament dipendenti fuq dawn in-nies għax ovvjament intom irid ikollkom daqsxejn ta’ streamlining ta’ sigħat fil-ġimgħa.  Imma naħseb li kieku wieħed ikun jaf iktar b’ċerti servizzi li jiġu offruti, fl-aħħar mill-aħħar il-bond tinħoloq anke mil-lat l-ieħor.  
Jekk persuna volontarja toħloq bond ma’ persuna b’diżabilità, dik il-persuna volontarja eventwalment se tibqa’ tiġi għax kif jgħidu it takes two to tango.  Jien naf persuni b’diżabilità li tant tinħoloq bond mal-persuna volontarja li dik il-persuna li qed tagħmel xogħol volontarju tispiċċa toħloq hi wkoll rabta mal-persuna b’diżabilità.  Mhux se ngħallimkom jien avolja għandi esperjenza diretta f’ħajti ta’ persuna b’diżabilità, imma naħseb li hemm nies hemm barra li jixtiequ joffru dan is-servizz.  U naħseb li ħafna għaqdiet illum tant għandhom pressure fuqhom li forsi mhux qed jiġu apprezzati biżżejjed.  Punt ieħor li nnotajt u naħseb li l-gvern, fl-opinjoni tiegħi, għandu jara x’jagħmel fuqha hi din tal-kontijiet tad-dawl u tal-ilma.  Issa intom kemm għandkom persuni magħkom kuljum?

IS-SINJ ANTONELLA AGIUS MUSCAT:  Kuljum ikollna bejn wieħed u ieħor 32 persuna.
ONOR. JEAN PIERRE FARRUGIA:  Jiġifieri għandkom 32 persuna li kuljum jikkonsmaw id-dawl u l-ilma u għall-finijiet ta’ sussidji min-naħa tal-ARMS intom ma tikkwalifikawx għalih.  Naħseb li l-Kumitat dwar l-Affarijiet Soċjali għandu jindirizzaha din il-kwestjoni għax ma naħsibx li intom waħedkom f’din il-biċċa.  Pereżempju l-YMCA l-istess, jiġifieri ma jkollhomx nies fissi magħhom u allura la ma jkollhomx nies fissi ma jkollhomx l-ID Card fuq dak il-post.  Fl-aħħar mill-aħħar il-Gvern, minbarra li jista’ jgħinkom permezz ta’ fondi, jista’ jgħinkom billi jirrikonoxxi din id-diffikultà.

IS-SINJ ANTONELLA AGIUS MUSCAT:  Il-pagi tal-ħaddiema hija l-ikbar balla li għandna. 

ONOR. JEAN PIERRE FARRUGIA:  Kemm għandkom ħaddiema regolari?

IS-SUR JOSEPH GERADA:  Għandna għaxar careworkers full time u b’kollox għandna 22 għax għandna wkoll il-part-timers. 

IS-SINJ ANTONELLA AGIUS MUSCAT:  Bażikament biex issodd it-toqob bihom fejn inti m’għandekx complement ta’ staff biżżejjed minħabba nuqqas ta’ finanzi u minflok timpjega l-full timers timpjega l-part-timers biex iddaħħalhom biss f’dawk is-sigħat li jkollok bżonnhom.  
ONOR. JEAN PIERRE FARRUGIA:  U għal servizzi speċjalizzati bħal physiotherapy u occupational therapy?

IS-SUR JOSEPH GERADA:  Għandna social worker li tagħmel ftit sigħat għax ma nistgħux naffordjaw aktar.

ONOR. JEAN PIERRE FARRUGIA:  U dawk tħaddmuhom on a part-time basis?
IS-SUR JOSEPH GERADA:  Is-social worker on a part-time basis.  Ta’ min jgħid ukoll li minħabba raġunijiet finanzjarji kellna social worker li kienet taħdem 20 siegħa fil-ġimgħa imma kellna nnaqqsulha l-ħinijiet tagħha għax we couldn’t afford.  Kemm se ddum iġġebbed?!  Il-pagi tal-ħaddiema mhumiex għoljin, jiġifieri huma pagi modesti ħafna, ibda minni bħala l-amministratur u tista’ tibqa’ nieżel.  Qegħdin hemmhekk għax verament għandna għal qalbna l-linja tal-persuni b’diżabilità għax kieku naħseb li diġa’ fittixna x’imkien ieħor.
Rigward dak li kont qed tgħid inti l-volontier kapaċi joħloq bond mal-persuna b’diżabilità u l-persuna b’diżabilità toħloq bond mal-volontier.  Il-problema tagħna hi li aħna m’aħniex residential home u allura għandna grupp ta’ persuni b’diżabilità li dejjem qegħdin hemmhekk u li allura kapaċi tinħoloq dik il-bond.  Fil-fatt persuna b’diżabilità tiġi għandna kull seba’ ġimgħat għax għandna seba’ gruppi ta’ tfal, teenagers, young adults, etc.  Allura biex toħloq bond mhux min-naħa tal-volontier imma min-naħa tal-persuna b’diżabilità vis-a-vis il-volontier.
IS-SINJ ANTONELLA AGIUS MUSCAT:  Fuq dak li kien qed jgħid l-Onor. Farrugia rrid ngħid li minħabba l-limitazzjonijiet finanzjarji li għandna, meta nfetħu l-bibien l-ewwel darba, 20 sena ilu, l-istruttura kienet mod u llum din l-istruttura nbidlet kompletament.  Jekk immur lura 20 sena ilu s-servizzi kienu vasti aktar u kienu differenti.  Inti semmejt l-occupational therapists, li dawn kollha kienu servizzi li aħna konna noffruhom.  Fil-pajjiż dak iż-żmien ma kienx hawn is-servizzi li hawn illum il-ġurnata.  U ta’ min isemmi li l-qasam tal-persuni b’diżabilità, għalkemm nemmen li għad hemm ħafna x’jista’ isir, nemmen li morna ‘l quddiem minn kif konna qabel.  Dak iż-żmien konna nagħtu s-servizz ta’ occupational therapist u ta’ physiotherapist.  Is-social workers kienu wkoll full-timers għax peress li konna għadna kemm ftaħna l-bibien tagħna, allura kellek kull membru li trid bilfors tmur tagħmillu home visit u tagħmel l-assessments kollha.  
Illum il-ġurnata, 20 sena wara, dawk il-persuni li ilhom membri magħna mill-bidu, taf bihom u għandek iċ-ċans li terġa’ tagħmlilhom update tal-assessment tagħhom.  Allura m’għandekx dak il-volum kbir ta’ persuni b’diżabilità ġodda li se jiġu jżuruk kuljum u għaldaqstant tista’ tnaqqas mis-social worker.  Sfortunatament kif qal sewwa Joseph, apparti li l-bord iddeċieda li jnaqqas mill-complement tal-istaff, kellna bżonn nerġgħu nirrevedu s-servizzi li qegħdin noffru.  U fil-każ tas-social worker kellna nerġgħu  nnaqqsulha s-sigħat tagħha.  Ta’ min isemmi li mhux imbilli nagħmlu fund raising activity għax ma rridux ninsew li fejn qabel għal kull għadma kellek 100 kelb, illum spiċċajna li għal kull għadma hawn 200 kelb!  llum il-ġurnata, apparti li trid tivvinta x’se tagħmel bħala fund raising activity, trid tara li l-activity li se tagħmel tkun differenti minn dak li qed jagħmel ta’ ħdejk għax inkella n-nies mhux se jiġu għandek.  
ONOR. JEAN PIERRE FARRUGIA:  U d-dħul min-naħa tal-Gvern baqa’ l-istess?  
IS-SINJ ANTONELLA AGIUS MUSCAT:  Minn day one.

ONOR. JEAN PIERRE FARRUGIA:  Jiġifieri baqa’ l-istess matul dawn l-20 sena?

IS-SUR JOSEPH GERADA:  Forsi żdied b’madwar €5,000.  
ONOR. JEAN PIERRE FARRUGIA:  Imma bħala pagi ta’ dawn is-servizzi li intom tagħtu, dawn komplew jiżdiedu?  Qed ngħidu li intom timpjegaw social workers on a part-time basis imma għandkom xi forom oħra ta’ terapisti jaħdmu magħkom? 
IS-SINJ ANTONELLA AGIUS MUSCAT:  Terapisti xejn filwaqt li għandna l-carers.  U hawnhekk ta’ min isemmi li aħna nipprovaw nagħtu servizz 100%.  Jiena naf – għax inkun hemm – bis-servizz li nagħtu and I’m proud of the service that we give għax bil-limitazzjonijiet kollha tagħna noħorġu minn hemmhekk litteralment imbażwrin.  

ONOR. JEAN PIERRE FARRUGIA:  Jekk hemm persuna residenti hemmhekk b’mod temporanju u għandha bżonn fiżjoterapista, dak il-fiżjoterapista jew jiġi through il-Gvern jew inkella jkollhom iħallsu għalih privatament?
IS-SINJ ANTONELLA AGIUS MUSCAT:  Irid iħallas għalih personalment u mhux minn Dar il-Kaptan.  Tinsiex li l-membri tagħna kollha jgħixu ġod-dar tal-familja tagħhom u allura jkollhom il-fiżjoterapista tagħhom.  (Interruzzjonijiet)  Eżattament.  Hawnhekk ta’  min isemmi li bħala amministratur, Joseph għandu ġlieda kontinwa kuljum għax il-ħaddiema tagħna jiswewlna l-flus imma almenu kuntenti fuq xogħolhom.  Ovvja qegħdin immorru naħdmu għall-paga nibda minni l-ewwel waħda imma żgur li x-xogħol tiegħi - ħalliha li m’aħniex imħallsin għax-xogħol li nagħmlu – jagħtini sodisfazzjon.  Għalhekk tipprova żżomm dak is-sodisfazzjon għax inti qiegħda tagħti servizz lil min verament għandu bżonn u jekk ma tagħmilx hekk tispiċċa tmur tħabbat bieb ieħor.  Jiġifieri għalkemm dawn il-pagi mhumiex il-pagi minimi, lanqas huma l-pagi li hemm fis-suq u allura jekk il-ħaddiema tagħna jmorru jħabbtu l-bieb ta’ ħdejna, se jkollhom paga differenti.

IS-SUR JOSEPH GERADA:  Fil-fatt aħna qegħdin nispiċċaw nagħtuhom it-training biex imbagħad dawn imorru f’xi entità oħra li toffri aktar paga u aħna nerġgħu nibdew back to square one!
ONOR. ANTHONY ZAMMIT:  X’complement ikollkom during the night?

IS-SUR JOSEPH GERADA:  Two care workers.  

IS-SINJ ANTONELLA AGIUS MUSCAT:  Two care workers ma’ 17-il persuna b’diżabilità.  Jekk għandek grupp ta’ 17-il persuna b’diżabilità, dawn se jorqdulek il-lejl kollu imma jkollok lil min trid tqajmu biex forsi tbiddillu n-nappy, l-ieħor forsi ħadtu t-toilet, forsi jkun hemm min ikollu bżonn il-mediċina jew inkella trid tagħtih is-serizz tal-PEG, eċċ imma malli jinqalagħlek xi ħaġa....  Anke jekk ikollok tnejn li mhux se jorqdu u hawnhekk tajjeb li nsemmu li aħna nikkejterjaw ukoll għal challenging behaviour group...  
THE CHAIRMAN:  Żewġ care workers ma’ 17-il persuna?  Intom kontu qed tgħidulna li tieħdu ħsieb 32 persuna.

IS-SINJ ANTONELLA AGIUS MUSCAT:  Għax imbagħad għandek dawk li joqogħdu magħna matul il-ġurnata biss.

THE CHAIRMAN:  Imma jorqdu 17-il persuna?
IS-SUR JOSEPH GERADA:  Għandna 15-il persuna u żewġ sodod dejjem vojta għall-emerġenza.  

THE CHAIRMAN:  Żewġ persuni biex jieħdu ħsieb 17-il persuna naraha insostenibbli!  

IS-SINJ ANTONELLA AGIUS MUSCAT:  Imma x’tagħmel?

THE CHAIRMAN:  Is it safe meta llum hawn l-istandards tas-safety?

IS-SINJ ANTONELLA AGIUS MUSCAT:  Għandek il-lejl u allura għandek il-biċċa l-kbira tal-klijenti li jkunu reqdin.  Fil-fatt li kont se nipprova ngħid huwa li dment li jinqalagħlek xi ħaġa, fejn xi ħadd ħassu ma jiflaħx u trid issejjaħ tabib, issejjaħ lil min ikun on call u jitla’ Joseph, is-senior care workers u dawk li jkunu fil-viċinanza tad-dar u b’hekk inti għandek aktar staff jikkumplimenta l-għajnuna.  Imma sakemm ċempilt lit-tabib għandek care worker oħra biss mal-kumplament tal-persuni b’diżabilità.
THE CHAIRMAN:  Ma jimpurtax.  Imma b’dak li qed tgħidli iżjed iġġibni konxju li dak li qegħdin tagħmlu intom huwa kważi ta’ periklu!  Filwaqt li inti qiegħda tagħmel tajjeb titkellem b’tali mod biex turi x’inhuma l-problemi li qegħdin tiffaċċjaw, fl-istess ħin kważi kważi qed tagħtini x’nifhem li tant qegħdin taħdmu stretched to the limit li kważi qegħdin tkunu f’sitwazzjoni ta’ periklu għal dawk li se jkunu reqdin hemmhekk.  Issa toqgħodx tgħidli għax ikunu reqdin għax jien l-iżjed li jbeżżgħani fil-ħajja huwa proprju l-lejl!  Li kieku jkun hemm safety standards li jiġu attwati intom ma tiġux up to standard b’żewġ social workers ma’ 17-il persuna b’diżabilità.  
ONOR. JUSTYNE CARUANA:  Kieku m’għandhomx dawn il-bżonnijiet ma kenux se jiġu hawnhekk! 
IS-SUR JOSEPH GERADA:  Għandna żewġ social workers matul il-lejl għax inti trid tqis li meta jinbidel ix-shift ta’ filgħodu, min għandu l-long day se jispiċċa fit-8.30 p.m. u allura fit-8.30 p.m. se jgħinu lill-oħrajn ħalli jtellgħu lill-membri fis-sodda u jaraw li kulħadd qiegħed kif suppost.  Imbagħad kif jinbidel ix-shift ta’ filgħodu, dawk jidħlu ftit kmieni biex jgħinuhom iniżżlu lill-membri mis-sodda u jibdew il-washings.  Imma bil-lejl ikunu żewġ social workers biss.  

THE CHAIRMAN:  Skużani ftit.  Jiena dan l-aħħar smajt li qed jiġu attwati standards ta’ kwalità għar-residential homes.  
IS-SINJ ANTONELLA AGIUS MUSCAT:  Ħażin!  Dik jonqosna!

THE CHAIRMAN:  Jekk m’inix sejjer żball intom m’intomx tipperikolaw b’din l-informazzjoni li qegħdin tagħtu li intom tistgħu tiġu magħluqin biex matul il-lejl ma tipprovdux servizzi għax li jkollok żewġ social workers....
ONOR. JEAN PIERRE FARRUGIA:  Ġol-homes tal-anzjani tal-Gvern - naf għax ġieli dħalt bil-lejl f’dawn id-djar - ma tantx ikun hemm aktar minn żewġ persuni għax ikollok persuna mal-bieb....
IS-SUR JOSEPH GERADA:  B’żewġ persuni tista’ tgħajjat għall-għajnuna.  B’persuna waħda huwa diffiċli. 
ONOR. JEAN PIERRE FARRUGIA:  U hemm shortage ta’ personnel biex issib in-nies minn hemm barra?  
IS-SUR JOSEPH GERADA:  Iva hemm shortage. 
THE CHAIRMAN:  Intom qegħdin tikkompetu ma’ xi ħadd f’dan il-qasam?  Hemm kompetituri oħra f’dan il-qasam?  
IS-SINJ ANTONELLA AGIUS MUSCAT:  Bħala servizz ta’ respite ma jidhirlix li hemm.

THE CHAIRMAN:  Is-settur kummerċjali joffri alternattiva għalikom?   
IS-SINJ ANTONELLA AGIUS MUSCAT:  Safejn naf jien – jekk m’inix żbaljata – jekk hemm min qed joffri dan is-servizz huwa servizz li jingħata lill-persuni adulti, lill-anzjani u mhux lill-persuni bi bżonnijiet speċjali.

THE CHAIRMAN:  Jiġifieri tista’ tgħid li intom waħedkom f’dan il-qasam?
IS-SINJ ANTONELLA AGIUS MUSCAT:  F’Malta neżistu aħna u f’Għawdex jagħtu l-istess servizzi tagħna mill-Arka Foundation. 
ONOR. JEAN PIERRE FARRUGIA:  L-Arka Foundation hija tal-Knisja?

IS-SINJ ANTONELLA AGIUS MUSCAT:  Le.  Dik hija awtonoma wkoll.  
ONOR. JUSTYNE CARUANA:  L-Arka Foundation hija awtonoma imma joffru tip ta’ servizzi differenti milli noffru minn Dar il-Kaptan.  Fil-fatt l-Arka Foundation toffri wkoll xi servizzi għal dawk li mhumiex residenti tagħha.  Pereżempju, għandhom il-pool li jien nista’ immur nagħmel użu minnha jekk għandi problemi b’dahri.  Ovvjament irrid inħallas ta’ dak is-servizz.  
ONOR. JEAN PIERRE FARRUGIA:  Bħar-Razzett tal-Ħbiberija.

ONOR. JUSTYNE CARUANA:  Eżattament.  Dawn għandhom mixed services.

ONOR. JEAN PIERRE FARRUGIA:  U għandhom ċerta income.
ONOR. JUSTYNE CARUANA:  Problemi kbar għandhom ukoll u għandhom l-istess problema tagħkom tal-utility bills.  U dik hija l-anomalija.

ONOR. JEAN PIERRE FARRUGIA:  Imma dik trid tiġi indirizzata!  

IS-SINJ ANTONELLA AGIUS MUSCAT:  This goes back.  Fil-fatt niftakar li kull amministratur li kien hemm, kulħadd kien jipprova jagħmel il-kuntatti tiegħu biex forsi...  U jekk m’inix sejra żball għad hemm entitajiet li għandhom dan id-discount li sfortunatament aħna m’aħniex intitolati għalih.  
ONOR. JUSTYNE CARUANA:  Niftakar li wara li konna ġejna għandkom jiena kont staqsejt xi mistoqsijiet parlamentari, anke biex inkopru l-bżonnijiet tal-Arka Foundation, u r-risposta li ġejt mogħtija kienet dik li peress li m’hemm ħadd li għandu l-ID Card fuq dak il-post, allura ma tistgħux tużufruwixxu minn dak il-benefiċċju.  
ONOR. JEAN PIERRE FARRUGIA:  Malli xi ħadd isir social case ġewwa l-isptar Mater Dei jibdew jaqtgħulu mill-pensjoni tiegħu.  U allura din il-biċċa tista’ issir b’dan il-mod ukoll.  Il-familja trid iċċedi li l-persuna li tkun għandkom – naħseb li l-Gvern jista’ jara li ma tkunx hekk ukoll – għal perijodu ta’ żmien, dak is-sussidju li tingħata l-persuna tibda tingħata lil Dar il-Kaptan.  Dik taf tkun tfisser li tkompli żżid il-piż fuq il-familja u allura ma tkunx is-soluzzjoni adegwata imma almenu b’xi mod jew ieħor wieħed irid itaffi l-ispejjeż li għandkom li bil-mod ta’ kif qegħdin titkellmu nimmaġina li l-ispejjeż huma konsiderevoli. 
IS-SUR JOSEPH GERADA:  Għandna spiża ta’ madwar €2,000 kuljum. 
THE CHAIRMAN:  Ħalli nagħmel mistoqsija oħra.  L-iżjed proċess li qed idejjaqni u li għadni niftakar fih huwa proprju dak xħin persuna trid tirrikorri għas-servizzi tagħkom għall-ewwel darba.  Nerġa’ insemmi lil dik il-persuna li riedet tiġi għandkom u ma sabitx irkaptu u allura ġiet għandi biex forsi nsib tarf.  U jiena naf kemm-il telefonata kelli nagħmel sakemm qbadtkom għax kull darba jgħiduli biex inċempel x’imkien ieħor.  Intom konxji tal-problemi amministrattivi li jrid iħabbat wiċċu magħhom dak li jkun qed ifittixkom sabiex jinqeda?  Intom għamiltu tajjeb li ġejtu hawnhekk biex titkellmu magħna fuq x’inhuma l-problemi tagħkom u anke sabiex tagħmlu lilna aktar aware ta’ dawn l-affarijiet.  Imma l-familji li intom tridu li jiġu għandkom u li jridu jkunu jafu bikom x’qegħdin tipprovaw tagħmlu biex l-aċċessibilità burokratika tagħkom titjieb ħalli min ikollu bżonn jiġi għandkom ikun jaf fejn irid jiġi?  Jien persważ li jista’ ikun hemm sitwazzjonijiet fejn li kieku jiena nġib lill-ġenituri hawnhekk dawn se jgħiduli ma’ liema problemi jiltaqgħu magħhom sakemm jaslu għandkom. 
ONOR. JEAN PIERRE FARRUGIA:  Ejja ngħidu li l-istess persuni għandhom 365 ġurnata f’sena u għandek tant persuni kuljum, jiġifieri qed ngħidu 17 bil-lejl u bejn 12 u 15 oħra matul il-ġurnata, imma kemm minnhom jerġgħu jiġu għandkom?  Għax jista’ ikun li inqas nies jafu bis-servizz tagħkom u allura dejjem jiġu għandkom l-istess familji, li huwa tajjeb ukoll għax fl-aħħar mill-aħħar dawn qed ikunu moqdijin, imma li kieku forsi wieħed iwessa’ ftit aktar naħseb li jkun ħafna aħjar.  Naf li fuq il-kontijiet tad-dawl u l-ilma hemm mezz fejn persuni b’diżabilità jew inkella b’turnover baxx jistgħu japplikaw għall-benefiċċju tal-enerġija.  U allura f’dawn il-każijiet forsi wieħed jista’ jipprova jara kif jista’ ikun intitolat għal dan il-benefiċċju tal-enerġija.  Dan probabilment il-familja tkun diġa’ qiegħda tirċevih imma forsi jista’ jinstab il-mezz sabiex anke NGO li qiegħda tagħmel xogħol ma’ persuni b’diżabilità ikollha din il-forma ta’ benefiċċju fuq l-enerġija.  Issa l-aħħar ħaġa li xtaqt nistaqsi huwa fuq jekk intom taħdmux ma’ tfal autistic ukoll.
IS-SINJ ANTONELLA AGIUS MUSCAT:  Mela tajjeb li nerġa’ infakkar li magħna għandna 250 membru.  Bażikament is-sistema taħdem b’tali mod fejn inti għandek dawn il-250 membru magħna li huma kollha ggruppjati ġo gruppi differenti.  U b’kollox għandna seba’ gruppi.  Il-gruppi huma maqsumin skont l-età u skont id-diżabilità li jkollhom.  Kif qal tajjeb Joseph qabel, għandna t-tfal iż-żgħar, dawk li għandhom challenging behaviour, dawk li huma physical disabled u għandna l-young adults.  Dawn kollha maqsumin fi gruppi.  Apparti li huma maqsumin fi gruppi, l-amministrazzjoni tqassam is-sena kalendarja kollha grupp grupp.  Mela għandek ġimgħa ġimgħa biex inkopru l-gruppi kollha.  Biex nagħmilha aktar faċli biex tifhmuni aħna għandna seba’ gruppi; A, B, C, D, E, F u G u dawn jiddawwru by rotation.  

Mela min-naħa tal-amministrazzjoni kull tlett xhur toħroġ ittra f’forma ta’ invit għall-familja, fejn ngħidulhom li qed nistiednu lil Mr & Mrs Borg li t-tifel tagħhom imissu jiġi f’Dar il-Kaptan minn din id-data sa din id-data u minn din id-data sa din id-data.  Mela pereżempju, it-tifel tiegħek imissu bejn l-ewwel ġimgħa ta’ Jannar u t-tielet ġimgħa ta’ Frar.  Hemmhekk il-familja tiddeċiedi għandhiex bżonn dak il-perijodu ta’ respite jew le.  U jekk il-familja tiddeċiedi li għandha bżonnhom it-tnejn kemm tibbukkja għal dawk iż-żewġ blokok ta’ respite.  Jekk il-familja tiddeċiedi li għandha bżonn blokka waħda u l-oħra tista’ taqbiżha, mela tibbukkja għal blokka waħda biss.  Dak hu li aħna noffru lill-familji.  

Issa mbagħad jista’ ikollok każijiet – li dawn ngħaddu minnhom il-ħin kollu – fejn l-omm inzertat li trid tidħol l-isptar sabiex tagħmel major operation u d-data tkun fit-tielet ġimgħa ta’ Jannar meta aħna ma stedinnix lit-tifel jew lit-tifla tagħha sabiex jiġu jżuruna fid-dar.  Mela hemmhekk il-familja trid titlob is-servizz hi.  U aħna xorta nagħmlu minn kollox sabiex nagħtuha s-servizz tagħna.  Imma f’dak il-każ il-familja taf – għax diġa’ jkunu jagħmlu użu mis-servizzi tagħna – li f’dik il-ġimgħa jew f’dak il-perjodu partikolari li jkollha bżonn, it-tifel jew it-tifla tagħha mhux se jkun fil-grupp tiegħu tas-soltu.  Mela allura l-attivitajiet ta’ matul il-ġurnata, kif se jqatta’ il-ħin it-tifel jew it-tifla tagħha magħna mhux se jkunu stretti għall-bżonnijiet tiegħu jew tagħha.  Ovvjament ma jfissirx li dan ma jista’ jagħmel xejn.  Mela hemmhekk qegħdin naqdu kemm il-bżonnijiet li għandha l-familja meta aħna ma nafux bihom, kif ukoll il-grupp ma’ min it-tifel jew it-tifla tagħha jkun qiegħed meta jkun qiegħed magħna.  Bażikament dak huwa l-mod ta’ kif jaħdem is-servizz tagħna.
ONOR. JEAN PIERRE FARRUGIA:  Naħseb li qed terfgħu piż mhux ħażin!
IS-SUR JOSEPH GERADA:  Rigward l-ewwel mistoqsija rrid ngħid li bħala burokrazija as such m’għandniex għax in-nies iċemplulna u n-nies tagħna jmorru mill-ewwel għand il-familja jew inkella l-familja jiġu għandna u naraw is-sitwazzjoni tagħhom.  Min hu computer literate just jikteb “Respite Malta” jew “Dar il-Kaptan” u jtellalu l-informazzjoni kollha jew inkella jċemplu l-KNPD li naħseb kull persuna b’diżabilità taf bil-Kummissjoni Nazzjonali Persuni b’Diżabilità jew lill-Aġenzija Sapport.  U malli nsemmu r-respite n-nies mill-ewwel jindunaw li għalina.  Barra minn hekk kull persuna b’diżabilità normalment ikollha social worker u s-social worker tagħha tagħmel referral lis-social worker tagħna u nibdew immexxu minn hemmhekk.  But this is a matter of two ways.  Ġieli tiġina persuna llum fuq emerġenza li qatt ma nkunu rajniha u nkunu rridu ndaħħluha l-għada.  
ONOR. JEAN PIERRE FARRUGIA:  Intom tant intom stretched li ma jgħaddilkomx minn raskom li tkomplu....  Min isir jaf u min għandu bżonn merħba bih imma intom mhux se toqogħdu tiġru bil-karozza barra bil-loudspeaker biex ixxandru s-servizzi tagħkom.
IS-SUR JOSEPH GERADA:  Kif diġa’ għedt aħna qegħdin nagħmlu awareness campaign.  Barra minn hekk qegħdin immorru fl-ispecial schools kollha u lill-adult training centres nibagħtulhom speċi ta’ invit biex isiru jafu bina.  Fin-newsletter li toħroġ il-KNPD beħsibna nitfgħu insert ukoll.  
IS-SINJ ANTONELLA AGIUS MUSCAT:  Għalkemm nemmen li hemm familji li ma jafux bis-servizzi tagħna jew inkella jafu b’Dar il-Kaptan imma ma jafux aħna x’noffru, jiena ċerta li hemm iktar nies li jew jiddejqu jew jibżgħu jagħmlu l-ewwel pass.  U dan għaliex kif diġa’ għedt aktar qabel, hemm familji li jirraġunaw li t-tifel huwa tagħhom u allura jridu jieħdu ħsiebu huma.  Il-biċċa l-kbira jipprovaw jersqu lejna meta jkunu litteralment inħakkmu bil-problema.  U ħafna drabi sfortunatament, l-ommijiet l-aktar li jirrikorru għall-għajnuna minn fuq is-sodda tal-isptar! 

ONOR. JEAN PIERRE FARRUGIA:  Naħseb li l-kultura tar-respite intom daħħaltuha f’Malta hux hekk?   
IS-SUR JOSEPH GERADA:  Barra minn hekk xtaqt ngħid ukoll li minkejja l-qagħda finanzjarja kritika tagħna, ikun hemm klijenti li ma jaffordjawx iħallsu u dawn jiġu litteralment b’xejn.  Għandna wkoll grupp partikolari, dak taċ-challenging behaviour, li jkollu bżonn one to one.  Jiġifieri meta d-dar tiflaħ 15-il klijent, f’dik il-ġimgħa jkollna biss ħames klijenti.  Għalina huwa loss imma dment li naraw il-ġenituri u l-familja kuntenti u mistrieħa....  Għandna qisu xahrejn fis-sena fejn id-dar, li tiflaħ 15-il klijent, ikollna biss ħames residenti.  

ONOR. JEAN PIERRE FARRUGIA:  U dawn iħallsu ċertu rati?  
IS-SUR JOSEPH GERADA:  It’s just a nominal fee.  Kif kont qed ngħid fil-bidu, kull klijent jiġi jiswa €60 kuljum.  Issa aħna mmorru għalih wara l-bieb tad-dar tiegħu, neħduh id-dar tagħna u mbagħad nerġgħu nwassluh wara l-bieb tad-dar tiegħu, bil-ħwejjeġ maħsulin u mgħoddijin.  L-aktar rata għolja li nżommu hija ta’ €15 u għall-minors li għad m’għandhomx il-pensjoni tad-diżabilità nżommulhom €2.50 biss.  So it’s just a nominal fee biex dak li jkun iħossu qed jikkontribwixxi xi ħaġa lejn id-dar.  Mingħajr dawn il-fees żgħar litteralment aħna nistgħu nagħlqu l-bibien tagħna!
IS-SINJ ANTONELLA AGIUS MUSCAT:  Malta għadna bil-mentalità li għax għandi tifel b’diżabilità mela jien għandi d-dritt għas-servizzi kollha b’xejn u mbagħad minn wara l-Bambin biss jaf x’nagħmel!  Aħna nagħmlu wkoll il-means test li jsir mis-social worker biex dak li jkun mhux jgħidlek li ma jridx iħallas għax m’għandux flus u daqshekk.  Is-social worker tagħmel il-means test fejn tara l-income tax returns, il-pensjoni u d-dokumenti kollha.  Ovvjament xi ħadd se jaqbiżlek xorta waħda imma dik normali. Għalhekk jinħolqu l-gradi differenti ta’ ħlasijiet li qed isemmi tajjeb Joseph.
THE CHAIRMAN:  Jidher li m’hawnx aktar kummenti.  Għaldaqstant nirringrazzjawkom ta’ din il-preżentazzjoni li għamiltulna.   
IS-SUR JOSEPH GERADA:  Fl-aħħarnett nixtiequ uffiċjalment nistednukom sabiex tiġu taraw b’għajnejkom Dar il-Kaptan.  L-iskop tal-laqgħa tagħna kien l-ewwelnett biex nagħmlukom aware u biex nurukom realtà li teżisti f’pajjiżna u li qed tagħti servizz lill-250 familja.  Ovvjament il-bżonn tagħna huwa fejn jidħlu sussidji ta’ dawl u ilma.  Matul din is-sena nfaqna €17,000 f’kontijiet tad-dawl u l-ilma.  Din is-sena tlabna wkoll lill-NGO Committee sabiex il-Gvern iżidilna l-grant li jagħtina kull sena.  Nirringrazzjakom tal-ħin li tajtuna biex tisimgħuna.

THE CHAIRMAN:  Aktar tard ninformawkom sabiex forsi fl-ewwel ġimgħa ta’ Marzu nkunu nistgħu nsibu l-ħin sabiex inżuru Dar il-Kaptan.  Nirringrazzjawkom u nwegħdukom li l-informazzjoni li tajtuna se ndaħħluha fir-rapport li qegħdin inħejju fuq il-ġenituri u l-persuni b’diżabilità.   
ONOR. ANTHONY ZAMMIT:  Jiena nirringrazzjakom għaliex kelli pazjenti li ħadu t-tfal tagħhom għandkom u they know about you.  Dawn kienu pazjenti li kellhom bżonn major operations u dejjem tkellmu very positively about you.  Prosit u nirringrazzjakom.

Fid-8:40 pm il-Kumitat aġġorna għal data li għandha tiġi kkomunikata iktar tard.

